
Andaluziako eta Gaztela eta Leongo ikasleak Nafarroako literatura ibilbideetan barna
“Bideko kondairetatik hirietako historietara”, ibilbidearen edukiak
Osteguna, 2008ko apirilaren 10a.  Hezkuntza Departamentuak Hezkuntza eta Zientzia Ministerioaren laguntzarekin antolatzen duen “Literatura ibilbideak” programaren bidez Nafarroan barna ibiliko diren lehenbiziko bi ikasle taldeak Hezkuntza Departamentuko klaustroan izan dira bisitan gaur goizean. Ikasleak apirilaren 6an, igandean, iritsi ziren Foru Komunitatera, Peligros (Granada) eta Salamancako Vitigudino herrietatik.


Datorren astean, berriz, Malagako ikasleak eta Soriako San Leonardo de Yagüe herrietakoak etorriko dira. Guztira, 96 ikasle eta 8 irakasle izanen ditugu gure artean.

“Literatura ibilbideak” Hezkuntza eta Zientzia Ministerioak eta autonomia erkidegoek 2003an sortu zuten lurralde lankidetzarako programa bat da, 14-16 urteko ikasleei (DBHko 3. eta 4. mailak) zuzendutako hezkuntza baliabide gisa. Helburua da ikasgelan ematen den prestakuntza osatzea da literatura edukia duen ibilbide bat eginez. Ikasleek beraien institutu eta ikastetxeetan lantzen dituzte zenbait gai, eta ondoren, ikasitakoarekin lotura duten tokiak bertatik bertara ezagutzeko aukera ematen zaie.


Hezkuntza Departamentuak Nafarroako ikasle taldeek beste autonomia erkidego batzuetara egiten dituzten irteerak antolatzen ditu —ikasturte honetan, adibidez, Vianako El Camino DBHIkoak, Barañaingo BHIkoak, San Adriango Ega BHIkoak eta Iruñeko Cardenal Larraona ikastetxekoak—, eta gure lurraldean bisitan diren Espainiako beste erkidegoetako ikasleak hartzen ditu.

Ikasleei, herritar arduratsu izan daitezen, prestakuntza integrala ematea programa honetako beste helburu nagusietako bat da. Literatura Ibilbideek aukera ona ematen dute Espainiako probintzia desberdinetako bi ikastetxetako ikasleek parteka ditzaten literatura eta kultura ezaupideekin ez ezik jarrera eta balioen heziketarekin ere lotutako esperientziak: erantzukizuna, elkarlana, bisitatzen den erkidegoarekiko begirunea -bai eta bizilagun eta ohiturekikoa ere– eta parte-hartze aktiboa.

Parte hartzen duten Bigarren Hezkuntzako ikastetxeak deialdian aurkeztutako proiektuari esker hautatutakoak dira. Besteak beste, lehentasuna ematen zaie landa eremuko herrietan edo hirietako periferian edo industria eremuetan dauden ikastetxeei. Autonomia erkidego bakoitzak eta Hezkuntza eta Zientzia Ministerioak laguntzak ematen dituzte parte hartzen duen ikasle eta irakasle bakoitzeko, programa antolatu eta gauzatzeak dakartzan gastu guztiak finantzatzeko.


2008ko ibilbideetako batzuk hauek dira “27ko belaunaldiko poetak" eta "Juan Ramón Jiménezen bizitza eta lanak", Andaluzian; “Kixoteren Ibilbidea” eta “Cuencako lurretan eta letretan barna”, Gaztela-Mantxan; “Antonio Machado eta Soria” eta “Erromantzeak eta kondairak Zamoran zehar”, Gaztela eta Leonen; “Unamuno eta Kanarietako paisaia”, “El Ciden ibilbidea Aragoiko mugetan”, “Literatura modernista Katalunian”, “98ko belaunaldia eta 27koa Murtziako Erregioan”, ezagutzarako bidai hauetarako beste proposamenak dira.


Programa honetan parte hartzen duten ikasleek, irakasleen laguntzarekin, ikasgeletan landu dituzte jasoko dituen erkidegoko Hezkuntza Departamentuak helarazitako eduki teorikoak, ariketak eta jarduerak. Zeregin hori ibilbideen aurretik betetzen da.


Nafarroako Literatura Ibilbideak, “Bideko kondairetatik hirietako historietara” izenekoak, eduki literario anitza du; oinarrizko irakurgaia Pío Barojaren Zalacáin el aventurero eleberria da, Donejakue Bideak Nafarroan egiten duen zatiko tokien eta erromesen inguruko kondairak, Ernest Hemingway, Gustavo Adolfo Bécquer eta Tuterako erdi aroko literaturagile juduak.


Ikasleek eta irakasleek Lizarrako Oncineda aterpean hartuko dute ostatu, eta bertatik aterako dira egunero eduki literarioarekin lotutako Nafarroako paisaia ezagutzera: Ibañeta, Orreaga, Erreniega, Gares, Lizarra, Leire, Xabierko Gaztelua, Eunate, Erriberriko Gaztelua, Tutera, Iruña, Bera eta Zugarramurdi.


Egunero, afalondoan, talde bakoitzak besteei bere lurraldeko ezaugarri nagusiak aurkezteko tarte bat izanen da. Aurkezpen horiek ez dute formatua aldez aurretik zehaztuta. Argazki, bideo, musika, dantza, janzkera, gastronomiako produktu eta horrelakoetan oinarrituta egin ohi dira.

Nafarroako ikastetxeak beste autonomia erkidegoetan 

Nafarroako zenbait ikastetxe hautatu dira, bestalde, beste autonomia erkidego batzuetako literatura ibilbideak bisitatzeko, beste data batzuetan. Horrela, Iruñeko Cardenal Larraona ikastetxeko ikasleak Kanarietara joanen dira apirilaren 20tik 26ra; Vianako “El Camino” DBHIkoak Andaluziara, ekainaren 1etik 7ra; Barañáingo BHIkoek “Kixote” ibilbidea eginen dute Gaztela-Mantxara, apirilaren 20tik 26ra; eta San Adriango EGA BHIko ikasleek Antonio Machadoren ibilbidea eginen dute Gaztela eta Leonen, maiatzaren 11tik 17ra.

